
Rin än saneschin (Autor: Nis Albrecht Johannsen d. J.) 

Än dåt rint – 
Än dåt rint – 
Wååderdroope hoope 
As suk latje noope, 
Spaale aw e tååge „tik“, 
Än dan stjarte’s klak än klik 
Aw e harde stiinjbru dil. 
Üt e öis deer struult et wil. 
Wan’t duch bål en iinje häi, 
Ou’rs dåt gungt di hiile däi: 
Klak än klik, klak än klik – 
Blaft dåt bai, sü släip ik glik. 

Ou’rs deer kamt di storm foon’t weest, 
Raft önjstöög dåt wulkneneest, 
Mååget ap e hamelsdöör, 
Än dåt wåårt mån en latj schöör, 
Kamt e san sü göljn än gliinj. 
Lök! dåt blänkt as äädelstiinj 
Önj e tååge, aw e buum. 

Wäch as deer matiinjs e druum. 
Än dåt sanjåcht gloit önj sweese 
Döör e wulkne aw da bleese. 
Dåt lååket än glanert 
Heerdeele än janert. 
Da suurte toochte san ferjin: 
Saneschin! – – 

(In: Johannsen, Nis Albrecht. 1956. Beerid. Naibel: Andresen. S. 72-73.) [Auch in: Üt min 
Schatull, S. 31] 

 


